
اسلامی تصور تحقیق پروفیسر خورشید احمد
غور کیجیے کہ علم اور تحقیق کا عمل کس طرح وجود میں آتا ہے۔ دراصل معلومات کا حصول ،ان معلومات کی بنیاد پر روابط ، اسباب و علل کا تعلق اور ان سے مل کر یہ معلومات (Information) علم یا سائنس بنتی ہیں۔ ان علوم و فنون کی روشنی میں اگلا قدم ( جس میں تخیل، وجدان، عقل، تجربہ ، مشاہدہ اور تصدیق سب شامل ہیں ) اٹھایا جاتا ہے۔ ان سب سے پھر کچھ اصول، کلیات، قواعد وضوابط بنائے جاتے ہیں جن سے کائنات اور اس کے اجرام فلکی کی حرکت سے لے کر ذرے کی ماہیت تک اور تہذیبی اور معاشی زندگی کے ہر پہلو تک انسان کی پہنچ ہوتی ہے اور وہ اس سے متاثر ہوتے ہیں۔ پھر اس سے نظریات، مقاصد، وسائل و امکانات، مسائل، مشکلات اور ان کے مطابق پالیسی بنانے اور زندگی میں اقتدار کو اپنانے کا عمل جاری رہتا ہے۔ یہ سب تحقیق کے مختلف پہلو ہیں۔
اسی عمل کو مسلمانوں کی تہذیب اور روایت میں تحقیق کہا گیا ہے۔ بلاشبہ تحقیق میں ساری چیزیں موجود ہیں لیکن مسلمانوں کے ہاں ایک چیز ایسی بھی ہے جو بصورت دیگر تحقیق کے لفظ اور تصور میں نہیں ہے۔ وہ ہے حق کی تلاش حق تک پہنچنا۔ مفسرین کا کہنا ہے کہ حق جہاں بمعنی حقیقت اللہ کی دی ہوئی ہدایت ، بمعنی اللہ تعالیٰ استعمال ہوتا ہے وہیں اس میں حقوق کا پورا تصور شامل ہے جس میں بند نے کا تعلق اللہ سے ، بندے کا تعلق دوسرے انسانوں سے، بندے کا تعلق زمین، کائنات اور ہر تخلیق سے بھی شامل ہوتا ہے۔ اسلام میں تحقیق کا تصور تلاش اور چھان بین کے ساتھ ساتھ ایک خاص مرکز سے جڑا ہوا ہے اور یہ مرکز ہے حق کی تلاش۔ اسلامی تصور تحقیق کے اندر یہ منفرد بات ہے کہ یہ حض میکانکی تحقیق نہیں گو کہ یہ اس کا بڑا اہم حصہ ہے اور اس کے لیے ٹانگوں اور بازوؤں کی حیثیت رکھتا ہے لیکن اس تحقیق کا دل و دماغ بھی ہے اور وہ ہے اقدار کا ڈھانچہ (Value Framework) حق کی

پہچان ، حق سے ارتباط حق کی روشنی میں ساری کوششوں کو سرانجام دینا اور ان کا رخ متعین کرنا۔ یہیں سے ہمیں یہ بات معلوم ہوتی ہے کہ تحقیق کے کم از کم تین اہم پہلو ہیں۔ پہلا پہلو جو مسلمان محقق میں اور ہر تحقیق کار میں مشترک ہے وہ ہے معلومات کا حصول، حقائق کا جاننا۔ ان حقائق (facts) کو جاننے میں ان کی ماہیت بھی اور ان کا تعلق بھی ، اسی سے پھر سارے قوانین وضوابط اور تمام علوم وفنون وجود پاتے ہیں۔ دوسرا مرحلہ علم کی تنظیم یا نظم بندی یعنی معلومات سے علم اور علوم وفنون کا بننا ہے۔ یہ نام ہے اس بات کا کہ جو معلومات آپ کو حاصل ہوئی ہیں، جو حقائق آپ نے دریافت کیے ہیں اور ان حقائق سے جو تعلقات یا حوالے(Relationships) آپ کے سامنے آئے ہیں انہیں مربوط کر کے کسی ایک جامع فکر ، جامع تصور میں ڈھالنا۔ تحقیق کا تیسرا پہلو اطلاقی تحقیق (Applied Research) ہے۔ اس سے مراد ہے کہ معلومات کو منظم علم کا مقام دینے کے بعد علم کے ساتھ اس کے تعلق ، قواعد وضوابط، قوانین ، ان قوانین کی لچک اور ان کے تنوع کو دیکھا جائے ۔
اسلامی اور مغربی علم کے مثالیے (Paradigm) کا بنیادی فرق
علم معلومات کی شکل میں خام مال کی حیثیت رکھتا ہے اور ایک میکانکی یا تکنیکی چیز ہے لیکن جب آپ معلومات کو ایک مربوط علم کی شکل میں مرتب کرتے ہیں۔ اس کے اصول ضوابط ، مقاصد، دائرہ کار اور اس کی افادیت کے پہلوؤں کی جانب آتے ہیں تو یہاں آپ کے عقائد، اقدار، تہذیب، سوچ اور نظریات کا ایک کردار شروع ہو جاتا ہے اور یہیں سے اقدار کا اثر علوم پر پڑنا شروع ہوتا ہے خواہ وہ طبعی تعلق کے بارے میں ہو یا حیاتیاتی تعلق کے بارے میں یا پھر انسانی اور سماجی تعلق کے بارے میں۔ ہم اسے تسلیم کریں یا نہ کریں۔ یہاں ہمارے اور مغربی علم کے مثالی نمونے یا مثالیے میں بنیادی فرق آجاتا ہے اور وہ فرق یہ ہے کہ ان کی توجہ معلومات، حوالوں ،تعلقات قواعد وضوابط ، اس کی تکنیکی اور رسمی ساخت پر اتنی زیادہ ہے کہ اس میں نظریات اور اقدار کے جو پہلو ہیں اسے یا تو وہ چھپاتے ہیں یا نظر انداز کر دیتے ہیں۔ اور ایک سائنسی رویے کے معنی یہ بن گئے ہیں کہ وہ غیر شخصی ہو،

اقدار سے آزاد ہو، اس کا تعلق عالمگیریت سے ہو، کوئی خاص تہذیب، مقام، افراد، پس منظر، مذہب، کچھ بھی اس سے نتھی نہ کیا جائے۔
مسلمانوں اور غیر مسلموں کے مابین تحقیق کے ضمن میں فرق کا بنیادی نکتہ یہی ہے۔ مسلمانوں کا کہنا یہ ہے کہ اقدار اہل مغرب کے ہاں بھی آتی ہیں، طبعی سائنس میں ذرا کم، سماجی سائنسز اور انسانیات میں بہت زیادہ ۔ لیکن وہ ان کو ضمنی درجہ دیتے ہیں۔ نتیجتا ان کے تجزیے اور نتائج میں ان کی کوشش ہوتی ہے کہ اس کی عکاسی نہ ہو۔ اس طرح وہ ایک غیر حقیقی معروضیت اور غیر حقیقی سائنس کو شہہ دینے کی کوشش کرتے ہیں۔ مسلمان یہ تسلیم کرتے ہیں کہ حوالوں (Relationship) کا ایک حصہ معلومات، حقائق، تکنیکی تعلق اور ساختیاتی تعلق پر مشتمل ہوتا ہے لیکن یہ کسی خلا میں نہیں بلکہ تہذیب، علم اور اقدار، ان تینوں پہلوؤں کے اندر سماتا ہے۔ ان کی نگاہ میں یہ غیر سائنسی ہے کہ ان اقدار کو چھپایا جائے اور یہ سمجھا جائے کہ وہ کوئی عملی کردار ادا نہیں کریں گی اور یہ کہ علم محض میکانکی تکنیکی، رسمی اور ساختیاتی حوالہ یا تعلق ہے۔ مسلمان محققین کا یہ کہنا ہے کہ اقدار کو ضمنی درجہ نہ دیا جائے بلکہ اولیت دی جائے۔ یہ طریقہ کار زیادہ سائنسی ہے کیونکہ اس کے ذریعے آپ پر کھ سکتے ہیں کہ اقدار کا علم کی تنظیم یا نظم بندی میں کیا حصہ ہے، یہ اس سے متعلقہ ہے یا غیر متعلقہ ، درست سمت میں ہے یا غلط سمت میں، مستقل ہے یا غیر مستقل؟ فطری ہے یا غیر فطری انداز میں تھو پا گیا ہے؟ یہ تمام ہی پہلو ہو سکتے ہیں لیکن جو لوگ یہ دعویٰ کرتے ہیں کہ نظریات اور اقدار علم سے متعلق نہیں ہیں ان کا یہ نقطہ نظر ایک خام نقطہ نظر ہے۔ نتیجتاً غیر حقیقی ہے اور بہت سی غلطیوں کا باعث بنتا ہے۔ لیکن اسلامی پس منظر سے دیکھا جائے تو وہاں نہ صرف اس تکنیکی اور رسمی تعلق کو تلاش کیا جاتا ہے بلکہ معروضی طور پر ، جیسا کہ وہ ہے، اسے حاصل کرنے کی کوشش بھی کی جاتی ہے اور اس کے تعلق کو سمجھا بھی جاتا ہے۔ مزید یہ کہ اس کا وسیع تر تہذیبی اقدار کا جو سیاق ہے اسے چھپایا نہیں جاتا بلکہ بیان کیا جاتا ہے۔اس طرح مسلمانوں کے ہاں علم کا مثالیہ (Paradigm of Knowledge) زیادہ ہمہ پہلو اور حقیقی
ہے۔
اس حقیقت کا ادراک اہل مغرب کو بھی ہے۔ حقیقت یہ ہے کہ ان میں ایک بہت بڑی تعدادان

لوگوں کی ہے جو کھل کر یہ بات کہتے ہیں (اگر معاشیات کی مثال لیں ) کہ معاشیات کے اندر نظریات اور اقدار کے کردار کو ہم نے نہ صرف نظر انداز کیا ہے، بلکہ اس سے انکار کیا ہے اور اسے مسخ بھی کیا ہے اور اس کے بغیر کوئی تصویر مکمل نہیں ہوتی ۔ ہیل برونر ایک مشہور امریکی ماہر معاشیات نے اپنی کتاب The Whale of Economics میں کہا ہے کہ معاشیات کا انحصار میکانکی تعلق پر ہی ہے لیکن دراصل موروثی اقدار اور نظریات ایک پردے کی مانند ہیں ، ہمیں اس کو عیاں کرنا ہوگا۔ تب ہی ہم معاشیات کی پوری تصویر اور معاشی سسٹم کی صحیح کار کردگی سامنے لاسکتے ہیں۔ یہی درحقیقت تحقیق کا
اطلاقی پہلو ہے۔ طبیعی علوم اور سماجی علوم میں فرق
ہم جانتے ہیں کہ طبیعی قوانین میں یکسانیت بہت زیادہ ہے۔ طبیعی دُنیا کچھ طے شدہ اور مقررہ اصولوں کے مطابق ہی کام کرتی ہے لیکن وہاں بھی ان قوانین سے انحراف اور استثنا موجود ہے۔ یعنی زلزله، طوفان وغیرہ یہ عام طبیعی قانون سے انحراف ہے البتہ اس کے اپنے قوانین ہیں اور یہ استثنا عام قانون کی نفی نہیں کر رہا۔ لیکن ایک ایسا پہلو سامنے لاتا ہے جو اسباب و علل کے قوانین کے تحت واضح نہیں کیا جاسکتا اور یہی وہ بات ہے کہ طبیعات کی مادی اور میکانکی تعبیر کے برعکس ہر چیز اور ہر پہلو کی ایک لگے بندھے انداز سے تشریح نہیں کی جاسکتی بلکہ یہاں قوانین سے گریز بھی ہے اور انحراف بھی۔ لہذا ان کی تشریح کا کوئی اور طریقہ ہوگا۔ اسی پر آئن سٹائن کے نظریہ اضافیت کی بنیاد بھی رکھی گئی ہے لیکن جہاں تک سماجی علوم کا تعلق ہے وہاں تو تنوع کا پہلو کہیں زیادہ ہے۔اس کی مثال صرف ایک بات سے دی جاسکتی ہے کہ طبیعی دنیا میں فاعل اور مفعول الگ الگ ہوتے ہیں۔ شاہد (Observer) اور مشہور (Observed) دو مختلف چیزیں ہیں ۔ مشاہدہ کرنے والا ، مشاہدہ کی جانے والی چیز سے اپنے آپ کو الگ کر کے بھی اس کا مطالعہ کر سکتا ہے اور اس کے مشاہدے کا کوئی اثر بظاہر مفعول پر نہیں پڑتا۔ مثال کے طور پر ایک پتھر کو ٹھوکر ماری جائے تو ٹھوکر لگنے کی قوت کے حساب سے، ایک خاص فاصلے پر جا کر وہ رک جائے گا لیکن اگر آپ کسی بچے کو ٹھو کر ماریں تو ایسا نہیں ہوگا کہ ضرب کی شدت کے حساب سے جا کر دو رک جائے بلکہ آپ کا مفعول (بچہ) خود متحرک ہو جائے گا۔ انسانی اور سماجی

پہلو پر آپ جتنا بھی غور کریں گے اس میں تنوع پائیں گے۔ اس دنیا کے عام قوانین ضرور ہیں لیکن وہ طبیعی دنیا کی طرح ملے شدہ نہیں ہیں۔ انسانیات، سماجیات اور طبیعی سائنسز میں یہ بنیادی فرق ہے۔ اسی لحاظ سے اقدار، تہذیب، سیاق ، نظریات اور امنگوں کا دخل ہوتا ہے اور اسی کے نتیجے میں طبیعی دنیا میں تحریک (Motivation) کی کوئی اہمیت نہیں ہے۔ وہاں جو جس کا طے شدہ کام ہے وہ اسی کے مطابق کام کرے گا لیکن انسانی حدود میں تحریک ایک اہم چیز ہے اور تحریک کی وجہ سے عمومی طرز عمل اور رویے بالکل بدل جاتے ہیں۔ مندرجہ بالا بحث سے جو نکات سامنے آتے ہیں وہ یہ ہیں کہ تحقیق کے تین پہلو ہیں: ایک معلومات کا حصول، دوسرا علم کی نظم بندی با تنظیم اور تیسرا پہلو ہے منظم علم کو لاگو کرنا تحقیق اور دریافت میں بھی اور پالیسی کو بدلنے کے لیے بھی۔ آئی پی ایس میں ہم اطلاقی علم کو زیادہ اہمیت دے رہے ہیں لیکن حقیقت یہ ہے کہ کوئی اطلاقی پالیسی بنیادی تحقیق سے اپنے آپ کو علاحدہ نہیں کر سکتی۔ یہ تو ہوسکتا ہے کہ ہم اس سے بہت زیادہ تعرض نہ کریں لیکن ہمیں اس کا خاکہ بنانا پڑتا ہے۔ یہ تحقیق کا بہت ضروری جزو ہے اس کے بغیر ہمارا تحقیقی کام کھوکھلا ہوگا۔
زیر تحقیق مسئلہ سے واقفیت تحقیق کے سلسلے میں ایک اور اہم پہلو جو ہمیشہ آپ کے سامنے ہونا چاہیے وہ ہے حالاتِ حاضرہ سے آگا ہی۔ جس شعبے اور میدان میں بھی آپ کام کر رہے ہوں، اس شعبے کی تازہ ترین پیشرفت سے آگاہ ہونا اور اسے جاننا بہت ضروری ہے۔ آج علم اور معلومات کا ایسا سیلاب آ گیا ہے کہ کسی بھی موضوع سے متعلق معلوم علم کا احاطہ کرنا بہت مشکل ہو گیا ہے۔ اب جہاں کمپیوٹر اور انٹرنیٹ کی وجہ سے یہ سہولت پیدا ہوگئی ہے کہ جو چیز پہلے آسانی سے میتر نہیں تھی وہ کمپیوٹر سکرین پر آپ کو دستیاب ہے وہیں یہ ایک بہت بڑی آزمائش اور مشکل بھی ہے کہ بہت سی چیزوں میں سے چند درست
معلومات کا انتخاب کرنا ہے۔ جیسے جگر نے کہا تھا کہ
اب ٹھہرتی نہیں نگاہ ہ کہیں
کاوش انتخاب نے مارا

اب دستیاب علم میں سے انتخاب مشکل ہو گیا ہے۔ انتخاب کرنے کے لیے اقدار کا مسئلہ بھی سامنے رہتا ہے کہ کس چیز کو لیا جائے اور کس چیز کو چھوڑا جائے ۔ جب تک کسی موضوع کے بارے میں آپ کی اتنی سمجھ بوجھ نہ ہو کہ آپ اس کے درست، غلط، اچھا یا برا ہونے کو پرکھ سکیں۔ آپ بڑی غلطیاں بھی کر سکتے ہیں۔ اس لیے جس میدان میں بھی آپ کام کر رہے ہوں، اس کی کم از کم ایک دو بنیادی کتابیں آپ اس طرح پڑھ لیں کہ وہ اچھی طرح آپ کے ذہن میں بیٹھ جائیں ، جس طرح غذا کو ہضم کیا جاتا ہے۔ اگر آپ اپنے مخصوص شعبے کے علم کے حدود اربعہ، اس کی اقدار ، اس کے اہم پہلوؤں اور اہم مضامین سے اچھی طرح واقف ہو جائیں تو پھر آپ کو علم اور کتب کے انتخاب میں کوئی مسئلہ نہیں رہے گا اور نئی کتابوں کو لفظ بہ لفظ پڑھنا آپ کے لیے ضروری نہیں رہے گا۔ آپ کتاب کا مرکزی مضمون ، مرکزی خیال اور نقطہ نظر دیکھیے ، کیا طریقہ کار اپنایا گیا ہے،اس پر نظر دوڑائیے اور جس قسم کی چیز آپ کو چاہیے، اس میں سے نکال لیجیے۔ لیکن یہ نازک کام ہے اور اس میدان میں قدم رکھنے والوں کو چاہیے کہ وہ اس میں مفید مطلب انتخاب نہ برتیں اس سے علمی افق محدود ہو جاتا ہے۔ یعنی جو آپ چاہتے ہیں محض وہ نہ نکالیں بلکہ جو ہے اس کو سمجھ کر پھر آپ دیکھیں کہ آپ کیا چاہ رہے ہیں اور کیا نہیں۔ یہ مشکل کام ہے لیکن اس کے بغیر تحقیق میں معروضیت نہیں آتی محقق کو حقائق کے معاملے میں معروضیت پسند ہونا چاہیے۔ ذرائع علم کے بارے میں وسیع النظر ہونا چاہیے اور مختلف نقطہ ہائے نظر سے واقف ہونا چاہیے۔ لیکن کس کو ترجیح دی جائے، کس کو رد کیا جائے کس کو کتنا استعمال کیا جائے ، یہ محقق پر ہی منحصر ہے۔ آپ کے سامنے اپنا مقصد واضح ہونا چاہیے۔ اگر آپ کے سامنے اپنا مقصد واضح نہیں ہے تو پھر آپ تحقیق بھی نہیں کر سکیں گے۔ ابہام سے جس قدر دور رہا جا سکے اور متعین طور پر اپنا کام آپ کے سامنے رہے، اتنا ہی اچھا ہے۔ کام بہت بڑا بھی ہو سکتا ہے اور چھوٹا بھی۔ لیکن واضح طور پر آپ کے سامنے ہونا چاہیے کہ میرے سامنے یہ موضوعات ہیں، ان موضوعات کے لیے کیا ذرائع ہیں، اس میں علم کی تازہ ترین صورتحال کیا ہے؟ آپ کس چیز کو پر کھنا چاہ رہے ہیں، کیا چیز مسیح ہے اور کیا چیز غلط ؟ اگر اس پورے کام میں آپ کے سامنے کوئی مقصد موجود ہے تو اس مقصد کے تحت بھی اور اس مقصد کے

حصول کے لیے جو مواد آپ جمع کر رہے ہیں جس طرح سے آپ اسے منظم کر رہے ہیں یہ تمام چیزیں
تحقیق کا حصہ ہیں اور لازمی عصر کی حیثیت رکھتی ہیں۔
تصویر زندگی کا واضح فہم
میرا مشورہ آپ لوگوں کو یہ ہوگا کہ آپ جس شعبے میں بھی کام کر رہے ہوں اس کا تقاضا ہے کہ پورے اہتمام سے اپنے کام کو سرانجام دینے کی کوشش کریں۔ مزید یہ کہ اسلام پر کچھ بنیادی کتابیں دقت نظر سے پڑھ لیں تا کہ اسلام کا بنیادی سانچا آپ کے سامنے رہے۔ اس سلسلے میں سید ابوالاعلیٰ مودودی کی تالیف کردہ تفہیم القرآن“ بڑی جامع کتاب ہے۔ اسی طرح مفتی محمد شفیع صاحب کی معارف القرآن اور مولانا امین احسن اصلاحی کی ” تدبر قرآن بھی اردو میں قرآن فہمی کے لیے عمدہ تفاسیر ہیں ۔ آپ اگر کھلے ذہن، تحقیق اور طالبعلمانہ جستجو کے ساتھ اچھی طرح سے ان کا مطالعہ کریں، اپنے نوٹس بنا ئیں تو آپ کو ہر شعبے میں کام کے لیے ایک ہمہ پہلور ہنمائی مل جائے گی جو ساری زندگی آپ کے کام آئے گی۔ اس کے علاوہ دو تین دوسری مددگار کتب ہیں ان میں ایک اسلامی نظریہ حیات‘ جو میں نے مرتب کی ہے ، وہ ایک ایسی اساسی کتاب ہے کہ اگر آپ اسے غور سے پڑھ لیں اور سمجھ لیں تو ان شاء اللہ وہ آپ کو بحیثیت مجموعی اسلامی تحقیق اور نظریات سے روشناس ہونے میں مدد دے گی۔ اس کے بعد مولانا مودودی کی کتاب ”خطبات“ ہے۔ خطبات بظاہر بہت آسان کتاب ہے اور ناخواندہ لوگوں کے سامنے دیے گئے جمعہ کے خطبات پر مشتمل ہے لیکن دین کے فہم اور روح کو ذہن نشین کرنے کے لیے بڑی بنیادی چیز ہے۔ مولانا مودودی کی ایک اور کتاب ”تنقیحات ذرا زیادہ علمی موضوعات پر ہے لیکن یہ کتاب بھی علمی و تحقیقی کام کرنے والوں کے لیے بہت مفید اور ضروری ہے۔ مولانا شبلی نعمانی کی سیرت النبی ، بھی اس ضمن میں انتہائی مفید ہے۔ خاص طور پر اس کی پہلی دو جلدوں سے سیرت کا پورا نقشہ انسان کے سامنے آجاتا ہے۔ پھر چوتھی ، پانچویں اور چھٹی جلد۔ تیسری جلد بھی بہت مفید ہے لیکن ادق ہے اور خاص ذوق رکھنے والوں کے لیے خاصے کی چیز ہے اس میں علم الکلام، وحی اور اس سے متعلقہ معاملات ہیں ۔ جلد ہفتم نامکمل ہے اس میں تین چار مضامین ہیں جو اجتماعی زندگی کے چند پہلوؤں کے بارے میں ہیں لیکن اسلامی لٹریچر میں اس کا بڑا اہم

حصہ ہے۔
اسلامی نقطہ نظر کے حامل نئے تحقیق کاروں کے لیے میرا مشورہ ہے کہ مولانا مودودی کی وہ تقریر بھی ضرور پڑھ لیں جو انہوں نے ادارہ معارف اسلامی کراچی کا آغاز کرتے ہوئے اُس موقع پر کی تھی۔
عربی زبان کے بعد علوم دین کا سب سے بڑا ذخیرہ اردو میں ہے اور جس کو جتنی توفیق ہو اور جتنی ضرورت ہو، اس کی مناسبت سے مطالعے کی کوشش کرنی چاہیے۔ اسلامی لٹریچر کو پڑھنے کے بعد خاص طور پر تحقیق کے بارے میں اپنا ذہن بنا ئیں۔ اس ضمن میں دو چیزیں اہم ہیں ایک یہ کہ جس موضوع پر بھی آپ کام کر رہے ہیں اس موضوع کے بارے میں اسلامی احکام و ہدایات کیا ہیں؟ یہ آپ کو قرآن وسنت ، لٹریچر ، فقہ کی کتابوں اور ان موضوعات پر لکھی گئی جدید کتابوں کی مدد سے معلوم ہو سکتا ہے۔ دوسری اہم چیز مقاصد شریعت کا تصور ہے۔ تحقیق کا کام کرنے والوں کو مقاصد شریعت کا صحیح فہم حاصل کرنا از حد ضروری ہے۔ اس سلسلے میں قدیم اور جدید لٹریچر، اردو اور انگریزی زبان میں موجود ہے۔ غرض ہر طرح سے کافی موادل جاتا ہے۔ بنیادی سطح یا مائیکر ولیول پر تو آپ کو ہر مسئلے پر ہدایت مل سکتی ہے اور آپ اس سے فائدہ بھی اٹھا سکتے ہیں لیکن مجموعی طور پر یا میکر وسطح پر مقاصد شریعت کا فہم اس لیے ضروری ہے کہ جن لوگوں کو آئندہ تحقیقی کام کرنا ہو ان کو مخصوص ہدایات کے ساتھ ساتھ مقاصد علم سے ان کا تعلق اور مقاصد شریعت کی روشنی میں مسائل کے استنباط اور حل کا طریقہ معلوم ہو سکے۔ امام غزالی ، امام شاطبی اور شاہ ولی اللہ کا کام اس سلسلے میں بہت اہم ہے۔ آج کی دنیا میں بھی کئی افراد نے کام کیا ہے جن میں علامہ یوسف القرضاوی اور ڈاکٹر نجات اللہ صدیقی کا تازہ کام قابل ذکر ہے۔ آئی پی ایس میں تحقیق کا کام کرنے والے تمام لوگوں کو دو بنیادی نکات Points of) (reference سے اچھی طرح واقف ہونا چاہیے۔ ایک یہ کہ اسلام کی اخلاقی، تہذیبی اور نظریاتی اقدار کو پالیسی کے اندر اپنا مرکزی نکتہ بنانا۔ دوسرا: پاکستان اور امت مسلمہ کی خود انحصاری یا اپنے وسائل پر انحصار کو بھی تحقیق کی بنیاد بنانا۔ خود انحصاری کے معنی دنیا سے کٹنا نہیں۔ خود انحصاری کے معنی یہ

ہیں کہ آپ دوسروں کے محتاج نہ ہوں۔ ان سے فائدہ اٹھائیں ، ان تک چیزوں کو پہنچائیں اور ان کی چیزوں کو استعمال کریں۔ چاہے وہ تجارتی معاملہ ہو، فکری یا پھر زندگی کا کوئی اور معاملہ مگر آپ کا اپنا تشخص آپ کی بنیاد ہو۔ کوئی چیز اس تشخص کی تحلیل نہ کرے اور اس تشخص کی حفاظت کے لیے جو چیز خود آپ کی دسترس میں ہونی چاہیے وہ آپ کے پاس ہو۔ اگر آپ دوسروں کے محتاج ہوں تو شـهـداء علی الناس نہیں ہو سکتے ۔ شہداء علی الناس کے ایک معنی تو یہ ہیں کہ سب لوگوں تک پہنچ کران تک اپنی دعوت پہنچائی جائے لیکن یہ مطلب بھی ہے کہ ہم میں وہ صلاحیت ہونی چاہیے جس سے ہم اپنے تشخص کی حفاظت کر سکیں اور اسے تقویت دے سکیں۔خود مکتفیت (Self Sufficiency) ممکن نہیں ہے لیکن خود انحصاری (Self Reliance) بہت ضروری ہے۔ خود انحصاری محض جامد تصور نہیں ہے بلکہ یہ ایک جاندار تصور ہے اور حالات اور ضروریات کے مطابق اس میں اضافہ کرتے رہنا
ضروری ہے۔
صلاحیت میں اضافہ
تحقیق کے بنیادی نکات کو سامنے رکھتے ہوئے اپنے اپنے دائرہ کار میں حتی الامکان تخصص پیدا کرنے کی کوشش کیجیے اور اس سلسلے میں صرف کتابوں ہی پر بھروسہ نہ کریں بلکہ علمی رسائل و جرائد کے مطالعے کو اپنی عادت بنا ئیں کیونکہ جدید ترین تحقیق علمی رسائل ہی میں شائع ہوتی ہے۔ اس کے علاوہ انٹرنیٹ سے بھی فائدہ اٹھانا چاہیے۔ جو کام بھی آپ کو سر انجام دینا ہو اس کے لیے محنت کو اپنی عادت بنا ئیں بلکہ محنت سے بھی بڑھ کر یہ کہ اس کام کو اپنے اوپر طاری کر لیں اس کو اپنا اوڑھنا بچھونا بنالیں تب جا کر حقیقی معنوں میں آپ اپنا مقصد حاصل کر سکتے ہیں۔ اگر آپ نے کام کو آسان لے لیا اور صرف گزارہ کرنے پر اکتفا کیا تو اس سے کام نہیں بن سکتا۔ جب میں طالب علم تھا تو مولانا مودودی کہا کرتے تھے کہ پتہ ماری سے کام کر و یعنی مطالبات و خواہشات کو تج کر کے کام میں لگے رہو۔ اس پتہ ماری کے بغیر تحقیق نہیں ہو سکتی کیونکہ یہ کوئی سطحی چیز نہیں ہے۔ تحقیقی کام میں جس قدر آپ کے اندر گہرائی پیدا ہوگی اتنا ہی اعتماد پڑھے گا اور آپ کام سے لطف اندوز ہو سکیں گے اور اگر فی الواقع آپ کام سے لطف اندوز ہونے لگیں

گے تو پھر نت نئی چیزوں کو تلاش کیے بغیر آپ کو چین نہیں آئے گا۔ ایک مضمون لکھنے کے لیے میں خود نامعلوم کتنے دن سرگرداں رہتا ہوں، چیزوں کو تلاش کرتا ہوں اور جب مجھے یہ احساس ہوتا ہے کہ ہاں میں نے ضرورت کی چیزیں حاصل کرلی ہیں تو اس کے بعد میں لکھتا ہوں ۔ کہا جاتا ہے کہ حقیقی شاعر ایک اچھے شعر کو بناتا نہیں ہے بلکہ وہ اس میں سے نکلتا ہے جیسے S. T. Coleridge کی مشہور نظم قبلائی خان کے متعلق اس کے سوانح نگار لکھتے ہیں کہ یہ نظم سوتے میں اس کے دماغ میں آئی اور دن میں اس نے نظم کو کاغذ پر منتقل کر دیا۔ غالب نے خود اپنے متعلق یہ کہا ہے
آتے ہیں غیب سے یہ مضامین خیال میں غالب
یہی کیفیت اقبال کی تھی کہ شعر گویا ان سے صادر ہوتے تھے۔ دراصل اچھی چیز جو بھی لکھی جاتی ہے پہلے وہ آپ کی شخصیت کے اندر پکتی ہے پھر اس کا اظہار تحریر کی صورت میں ہوتا ہے۔ تحقیق میں یہ
پہلو بھی سامنے رہنا چاہیے۔ یہ بات بھی بہت اہم ہے کہ اپنے آپ کو دھوکہ دینے کی کوشش نہ کریں۔ جو چیز آپ کو نہیں آتی، اس کو تسلیم کرنے میں کوئی مضائقہ نہیں۔ اس کو سیکھنے کی کوشش کریں۔ کسی چیز کو نہ جاننا کوئی بری بات نہیں ہے، اس کا اعتراف نہ کرنا بری بات ہے اور اس کا تدارک کرنا آپ کا اصل کارنامہ ہے۔انسان کو سمجھنا چاہیے کہ وہ ہر کام نہیں کر سکتا۔ اس لیے ہر کام کرنے کی کوشش کوئی بہت مفید چیز نہیں ہے لیکن جو کام بھی کیا جائے اسے محنت سے اور ٹھیک ٹھیک کرنے کی کوشش کرنی چاہیے۔ اس کے علاوہ ایک چیز جو اہل مغرب کے ہاں میں نے سیکھی وہ یہ کہ ہمارے ہاں کے برعکس۔ کیونکہ بالعموم یہاں تو معاملہ یہ ہوتا ہے کہ اگر استاد نے ایک چیز لکھ دی تو معتبر ہے میرا فرمایا ہوا“ کے مصداق اس پر تنقید برداشت کرنا یا رائے لینا استاد اپنی ہتک سمجھتا ہے، لیکن مغرب میں ، میں نے دیکھا کہ بڑے سے بڑے پروفیسر مقالات لکھتے ہیں ، پھر اپنے طلبہ کو وہ چیز دیتے ہیں، سیمینار میں پیش کرتے ہیں، خوب تنقید
ہوتی ہے وہ اسے خوش دلی سے قبول کرتے ہیں، اس کی روشنی میں اسے بہتر بناتے ہیں۔ یہ طرز عمل انتہائی مثبت ہے اور تحقیق میں اس کا بڑا حصہ ہے۔ اس سے انسان کی شخصیت میں انکساری کا جذبہ اور توازن پیدا ہوتا ہے اور تعدی اور غرور سے بچنے کی کیفیت پیدا ہوتی ہے۔ اس


۱۷
اسلامی تصور تحقیق
پہلو کو بھی سامنے رکھنے کی ضرورت ہے۔
تحقیق کے طریقے
طور پ
جہاں تک تحقیق کے طریقہ کار کا تعلق ہے، یہ بذات خود ایک وسیع موضوع ہے لیکن بنیادی یر تحقیق کے دو بڑے طریقہ کار ہیں۔ ایک استقرائی طریقہ (Inductive Method) اور
دوسرا استخراجی طریقہ (Deductive Method)۔
استقرائی طریقہ اپنی عمر کے لحاظ سے کم عمر ہے گو حقیقت کے اعتبار سے بہت پرانا ہے۔ استخراجی طریقہ زیادہ پرانا اور زیادہ معتبر ہے۔ چونکہ اس طریقہ کار میں ایک بڑا دخل الہامی کتابوں کا بھی رہا ہے کہ وہاں علم کے برتر ذریعے سے ایک چیز مل جاتی ہے، اس کے بعد فکری طور پر اس برتر علم کو عملی مسائل کے حل یا علم کے کمتر درجوں میں لاگو کیا جاتا ہے۔ یہ بالکل فطری طریقہ ہے۔ اس مثالیے کی روشنی میں یونانیوں نے خصوصاًیہ کوشش کی کہ وہ پہلے ایک عمومیت بنا ئیں اور پھر اس عمومیت سے اصول نکالے جائیں۔ مثال کے طور پر ارسطو نے یہ کہا کہ جس پہلو سے فاصلہ کو عبور کیا جاتا ہے اس میں دو پہلوا ہم ہیں ، اور وہ ہیں رد عمل اور فاصلہ۔ اس کا خیال تھا کہ اگر ایک بلندی سے ایک کلو اور ایک من کو پھینکا جائے تو جتنا وقت ایک من کو لینا چاہیے، ایک کلو کو اس سے اڑتیس گنا زیادہ وقت لینا چاہیے، یہ عقلی استدلال تھا۔ لیکن اس نے کبھی اس کا تجربہ نہیں کیا کہ کسی بلندی سے دو چیزیں جو مختلف اوزان کی ہوں، پھینک کر دیکھی ہوں کہ ان میں وقت کا فرق ہوتا ہے یا نہیں ۔ گیلیلو نے یہی کیا،اس نے ٹاور آف پیسا پر جا کر دو مختلف اوزان پھینکے تو معلوم ہوا کہ ان میں وہ فرق نہیں ہے جو ریاضیاتی مساوات سے حاصل ہوتا ہے۔ اس کی وجہ یہ تھی کہ کششِ ثقل کے قانون کو ارسطو کے ماڈل میں نہیں لیا گیا نتیجه استخراجی طریقہ ایک عقلی طریقہ تھا۔ جو ضروری نہیں کہ سوفی صد درست ہو۔ دلچسپ بات یہ ہے کہ ارسطو نے یہ بھی لکھا ہے کہ مرد اور عورت کے دانتوں کی تعداد یکساں نہیں ہوتی ۔ عورتوں کے دانت کم ہوتے ہیں۔ اُس کی دو بیویاں تھیں لیکن کبھی اُس نے عملی طور پر ان کے دانت گنے نہیں تھے ! انسان کا تجربہ اور مشاہدہ تو ہمیشہ سے موجود رہے ہیں لیکن آیا تجربے اور مشاہدے سے علم حاصل کر کے کسی ایسی شکل میں لے آیا جائے جس سے اصول وضوابط ، قواعد اور قوانین معلوم ہوسکیں علم


۱۸
تحقیق - تصورات اور تجربات
کا یہ پہلو موجود نہ تھا۔ یہ مسلمانوں کا کارنامہ ہے کہ انہوں نے سائنس کے طریقہ کار میں استقراء کا اضافہ کیا اور استخراج کے خلاف استقرار نہیں بلکہ استقراء بطور تکمیل استخراج مغرب میں جب راجر استخراج۔مغرب بیکن اور ان تمام کے زیر اثر جنہوں نے استقراء مسلمانوں سے پین میں سیکھا تھا، انقلاب آیا، خاص طور سے ۱۸ویں اور ۱۹ ویں صدی کی روشن خیالی (جس میں بڑا ہاتھ نیوٹن کی Laws of Motion کا تھا) نے پوری دنیا کو اسباب و علل اور قوانین کی تابع دنیا بنا دیا جس کی ہر حرکت کی تشریح یا توجہیہ کسی دوسری حرکت یا واقعے سے کی جاسکتی ہے اسی بنیاد پر نظام شمسی کا سارا تصور آیا۔ جب لائپلس نے نظام سٹی کو فرانس کے بادشاہ کے سامنے بیان کیا تو وہ بڑا حیران ہوا لیکن اس نے سوال کیا کہ لائیکس میں تمہارے نظام میں خدا کا ذکر نہیں پاتا تو اس نے کہا کہ جناب والا میں ابتدائی طاقتوں کی حرکت کی تشریح کرنے کی ضرورت محسوس نہیں کرتا ۔ چنا نچھا استقرائی طریقے کی بنا پر یہ ڈان تھا جو تشکیل پایا آج بھی معروف طریقے یہ دونوں ہی ہیں استقرائی اور استخراجی۔
استخراجی طریقے میں انسانی سوچ کی عمومیت بھی ہوسکتی ہے،سائنس کے نتیجے میں رونما ہونے والی عمومیت بھی ہوسکتی ہے اور وحی کے ذریعے سے حاصل کی گئی معلومات یا علم کی عمومیت بھی ہو سکتی ہے۔ مسلمانوں کے ہاں بلاشبہ فقہ میں استخراجی طریقے کو بڑے پیمانے پر استعمال کیا گیا ہے لیکن یہ بات درست نہیں ہے کہ صرف استخراجی طریقے ہی کو استعمال کیا گیا ہے۔ مثال کے طور پر استحسان (فقہ حنفی کی اصطلاح) کے معنی یہ ہیں کہ قیاس سے ( جو کہ استخراجی طریقہ ہے ) اگر ایک حکم نکالا جا رہا ہے تو قیاس کے خلاف حکم دیا جا سکتا ہے۔ ایک خاص حکم سے استنباط کی بجائے مقاصد شریعت اور مصالح کو سامنے رکھتے ہوئے ، ضرورت و حاجت، انسانی تجربہ اور انسانی مشکلات کی بنیاد پر حکم دیا جا سکتا ہے۔ لہذا ہمارے ہاں صرف استخراجی طریقہ نہیں بلکہ استقرائی اور استخراجی دونوں بنیادی طریقہ کار کے طور پر مستعمل رہے ہیں۔ مغرب میں آغاز میں طبیعی سائنسز کے اندر استقرائی طریقہ زیادہ استعمال کیا گیا لیکن 19 ویں صدی میں سماجی علوم میں بھی اسے وسعت دی گئی۔ ایک وقت وہ بھی آیا جب یہ کہا گیا کہ نیچرل سائنسز اور طبیعی علوم کی طرح سوشل سائنسز کی بھی صرف یہی ضرورت ہے کہ جو قواعد وضوابط بنا لیے گئے ہیں ان ہی کا اطلاق ہو گا لیکن یہ ایک خام نقطہ نظر تھا۔ اقدار و نظریات


اسلامی تصور تحقیق
کے بغیر استقرائی طریقے کی بنیاد پر تشکیل دی گئی معاشیات کے لیے سب سے بڑا دھچکا ۱۹۲۹ء کا معاشی بحران تھا۔ اس کے بعد Classicism کے مقابلے میں اداراتی معاشیات کا تصور وجود میں آیا۔ کمیونزم کے خاتمے کے بعد آزاد خیالی اور سرمایہ داری نظام کا ایک حتمی اور جامع نمونہ ہونے کا تصور ابھر آیا تھا۔ آج پھر اس پر ایک ضرب پڑی ہے اور حکومتوں کے کردار کے تعین اور منڈی کی ساکھ کی بات کی جارہی ہے۔ تحقیق کے کچھ مزید طریقہ کار بھی ہیں لیکن بنیادی طور پر استقرائی اور استخراجی طریقے ہی ہیں جنہیں لاگو کیا جاتا ہے۔ یہ دونوں ہی ہم سے متعلقہ ہیں خاص طور پر استخراجی طریقہ کار یہ سب کے لیے ہی اہم ہے لیکن مسلمانوں کے لیے تو بہت ہی ضروری ہے۔ اس لیے کہ ہمارے پاس اللہ کا دیا ہوا ایک قانون ہے جس کی بنیاد حقیقت پر ہے لیکن بلاشبہ اسی قانون نے ہمیں سوچنے سمجھنے، تجربہ کرنے ، مثالوں سے نتیجہ نکالنے اور انفس و آفاق پر غور کرنے کی تعلیم دی ہے۔ اگر اسے جسارت نہ سمجھا جائے تو کہا جا سکتا ہے کہ قرآن پاک اور سنتِ رسول صلی اللہ علیہ وسلم ایک طرف حقائق ، حکمت، احکام اور رہنمائی کا مجموعہ ہیں تو ساتھ ساتھ وہ ایک طریقہ کار (Methodology) بھی ہیں۔ حقیقت یہ ہے کہ قرآن پاک ہمیں عقائد، اقدار، قوانین اور ادارے بھی دیتا ہے اور کچھ معاملات میں تو بہت ہی مفصل رہنمائی یعنی ہاتھ دھونا اور طہارت حاصل کرنا تک سکھاتا ہے لیکن اس کے ساتھ ساتھ وہ ہمیں سوچنے کا ایک اسلوب، غور کرنے کا ایک طریقہ کائنات کو پڑھنے اور سمجھنے ، قوموں کی تاریخ ، ان کے عروج وزوال سے سبق نکالنے حتی کے خود اپنے آپ سے سیکھنے کا طریقہ سکھاتا ہے۔ یہی معاملہ سنت کا بھی ہے کہ سنت میں ایک طرف وہ حدود ہمیں دے دی گئیں جن میں رہ کر زندگی گزارنی ہے۔ ہمیں بتا دیا گیا کہ انفرادی، اجتماعی زندگی ، اخلاقی اور روحانی پہلوؤں کو ملا کر کیا شرح بن سکتی ہے لیکن ساتھ ہی سنت کا ایک طریقہ کار بھی دیا ہے اور وہ یہ ہے کہ اقدار و نظریات نئے مسائل اور معاملات میں، ہم انہیں کہاں تک لے کر جاسکتے ہیں اور ان میں اقدار کے تعلق اور تکنیکی تعلق کا کیا فرق ہے۔ کہاں یہ ایک دوسرے میں پیوست ہیں؟ کہاں ان کو جدا کیا جاسکتا ہے۔اگر اس پہلو سے سنت کا مطالعہ کیا جائے تو ایک بالکل نیا طریقہ کار (Methodology) ہمیں ملتا ہے۔ یہی وہ طریقہ کار ہے
19


۲۰
تحقیق ۔ تصورات اور تجربات
جس پر مسلمانوں نے عمل کر کے فکر اور تحقیق کے میدان میں ایک بالکل نئی دنیا بنائی۔ جب انہوں نے حدیث میں یہ پڑھا کہ ہر مرض کی دوا اور علاج موجود ہے تو انہوں نے جڑی بوٹیوں ، ان کی کیفیات اور اثرات کو تلاش کیا اور اس سے علاج نکال لیا۔ جب ان کو یہ بتایا گیا کہ قرآن کے الفاظ کو محفوظ کرنا ہے تو اس کے لیے کتابت، کاغذ، تجلید، روشنائی ، روشنائی کا کیمیائی تجزیہ، روشنائی کو منور کرنے کے لیے اس میں چاندی اور سونے کے ذرات کو ملایا جانا ، چنانچہ اس طرح ایک پوری کیمسٹری کی بنیاد پڑگئی۔ صرف یہ بات کہ ہمیں نماز قبلہ رو ہو کر پڑھنی ہے، علم جغرافیہ کا سبب بنی۔ چنانچہ اس طرح کی چیزوں سے تمام علوم کی ایک تحریک مسلمانوں کو ملی اور یہی وہ طریقہ کا ر تھا جس پر عمل پیرا ہو کر انہوں نے زندگی کے ہر شعبے میں نمایاں خدمات سرانجام دیں۔ بدقسمتی سے مسلم امہ کا بحران یہ ہے کہ قرآن کی مجموعی ہدایت کے بارے میں اغماض ، تغافل اور بے اعتنائی ہے لیکن قرآن اور سنت کے ایک تحقیقی طریقہ کار
ہونے کو تو مسلمان بھول ہی بیٹھے ہیں۔ یہ پہلو ایسے ہیں جن کو ہمیں سامنے رکھنا چاہیے۔ فن تحریر
جہاں تک فین تحریر اور ابلاغی مہارت کا تعلق ہے، اس کے متعلق سب سے بنیادی بات یہ ہے کہ بار بار کی مشق انسان کو ماہر بناتی ہے۔ یہ کوئی نظری چیز نہیں ہے بلا شبہ اس صلاحیت میں بنیادی حصہ اللہ تعالیٰ کا عطا کر دو ہی ہوتا ہے لیکن اگر آپ کوشش اور دعا کریں تو صلاحیت بھی ترقی پا سکتی ہے۔ کوشش ایک جسمانی ذریعہ ہے۔ اللہ تعالیٰ سے تعلق ، دعا، آپ کی زندگی کے اعلیٰ مقاصد، علم سے آپ کی و فاداری اور وابستگی اس صلاحیت کو مہمیز دیتی ہے۔ لیکن یہ بات سمجھنا بہت ضروری ہے کہ لکھنے کا فن آسان نہیں ہے۔ اس کے لیے بہت سوچنا پڑتا ہے، کیونکہ ادب نام ہے خیالات کے مطابق الفاظ کے اظہار کا۔ اگر خیالات اور الفاظ میں صحیح تناسب ہو تو یہ اعلیٰ ادب ہے اور اگر خیالات اور الفاظ فی الحقیقت مربوط نہ ہوں تو وہ ایک بڑی بدنما چیز ہوتی ہے۔ شعر اس معنی میں انسان کی بڑی تربیت کرتا ہے کہ اس کا اپنا ایک آہنگ بھی ہے اور اسکے اور ان بھی بڑی سائنٹیفک چیز ہیں لیکن ہر شخص کا شاعر ہونا ضروری نہیں ہے۔ محنت، مطالعہ اور اچھے استاد کی صحبت سے انسان یہ چیزیں سیکھتا ہے۔ زبان ایک سمعی چیز ہے سننے سے بھی آتی ہے بلکہ سماعت کا زبان سیکھنے میں بہت بڑا دخل ہے۔ اپنی تحریر بہتر


اسلامی تصور تحقیق
۲۱
بنانے کے لیے ڈکشنری کا بار بار استعمال کیجیے تا کہ آپ الفاظ کے صحیح معنی متعین کر سکیں۔ لکھنے کی کوشش کریں، اپنے لکھے ہوئے کو دہرائیں۔ محنت اور کوشش سے آپ تحریر بہتر کر سکتے ہیں۔ مہارت حاصل کرنے کے دو ہی ذریعے ہیں۔ ایک اپنی ذاتی محنت اور دوسرے اداراتی انتظامات۔ مجھے امید ہے کہ آئی پی ایس میں ان دونوں کی کوشش کی جائے گی (ان شاء اللہ )۔

